
Memo #13  

9 Mei 2023 

Beste kollegas 

Meimaand is die maand van amptelike wintersdrag, van opedae, van netbal en van rugby. Maar dit is ook 

die maand waarin ons die hemelvaart van Jesus Christus mag herdenk. Meeste van ons skole bied dan ook 

‘n spesiale program of diens aan om die leerders se aandag te vestig op die betekenis van Hemelvaart. In 

ons onderskeie gemeentes word daar ook ‘n aand-erediens gereël waar ons die voorreg het om God te 

aanbid en te dank vir hierdie gebeurtenis. 

Tog moet ons nie net in Meimaand aan Hemelvaart herinner word nie. Dit is vir elke dag se lewe belangrik, 

ja selfs deurlopend in die klaskamer, want dit herinner ons aan: 

1. ‘n Hoopvolle toekoms: Die hemelvaart van Christus bevestig dat ons ‘n hoopvolle toekoms het, 

omdat ons herinner word dat Christus weer sal terugkeer. Dit is ‘n belangrike waarheid wat ons 

aan die kinders in die klas moet leer en hulle so bemoedig en aanmoedig om 'n lewe van hoop, 

geloof en verwagting te lei. 

2. 'n Fokus op ons ewige bestemming: Die hemelvaart van Christus herinner ons daaraan dat ons 

nie burgers van hierdie aarde is nie, maar dat ons ‘n ewige bestemming het. Ons is dus nie op aarde 

net om te werk en onsself te onderhou nie. In die klaskamer moet ons die kinders leer om te fokus 

op die betekenisvolle dinge in die lewe, op dit wat ewigheidswaarde het in plaas daarvan om slegs 

te fokus op die kortstondige dinge van die daaglikse lewe.  

3. 'n Kragbron: Die hemelvaart van Christus herinner ons aan die troos en krag wat ons deur die 

Heilige Gees ontvang het. Ons mag leef met die sekerheid dat Hy ons geloof versterk en Hy ons 

Trooster is, ons mag verseker weet dat ons nooit alleen is nie. Die kinders in die klaskamer moet 

ook voortdurend daaraan herinner word dat Hy ook aan hulle gegee is sodat hulle deur ‘n ware 

geloof aan Christus en in Sy verlossing mag deel.   

4. 'n Oproep tot getuienis: Na die hemelvaart van Christus het die dissipels teruggekeer na Jerusalem 

en begin getuig van wat hulle gesien het. Dit is ook vandag vir ons ‘n oproep om te getuig, ‘n oproep 

wat ook aan die kinders in die klas vertel moet word. Ook hulle moet aangemoedig word om te 

getuig van Christus se weldade. 

Mag ons dus onthou dat die hemelvaart van Jesus Christus ook die onderrig in die klaskamer rig. Ons word 

herinner om die kinders te onderrig in die belangrikheid van die ewige Hoop, die fokus op die ewige lewe 

en die krag wat ons na Hemelvaart ontvang het. Dit is ook ‘n oproep om voortdurend te mag getuig van 

Christus se verlossingswerk. 

 

Ander sake 

1. Terugvoer seminaar 2023 

Baie dankie aan die 68 seminaargangers wat die terugvoervorms ingevul het. Dit is baie kosbare inligting 

vir toekomstige seminare.  

Die terugvoer het aangedui dat die grootste deel tevrede is met die aanbiedinge asook die onderwerpe. Vir 

‘n meer effektiewe seminaar het 70% voorgestel dat ons die seminaar verdeel in fases, naamlik 

Kleuterskool, Grondslagfase, Intersen en seniorfase (gr 4 -7) en Hoërskoolfase (gr 8 -12). Dit is ‘n baie 

sinvolle voorstel en ons sal die formaat dan ook so aanpas. 

Van die skoolhoofde het versoek dat daar ‘n aparte seminaar die dag voor die algemene seminaar vir die 

hoofde en departementshoofde aangebied word. Die meerderheid (84%) het aangedui dat die datum 

geskik is alhoewel daar versoeke was (11%) of dit moontlik die laaste dag van die vakansie aangebied kan 

word. Ons probeer egter almal wat van ver af ry ook in ag te neem. Om op die pad te wees direk na die 

Paasnaweek is eintlik baie gevaarlik. Volgens 2024 se kalender heropen die openbare skole 3 April. Ons wil 

graag daardie dag gebruik vir die seminaar, alhoewel ons besef dit laat skole met net 2 dae van skool in 

daardie week, wat dit veral vir die Hoërskole moeilik maak. Indien julle ‘n beter voorstel het hoor ons graag 

van julle. 

Dankie vir die terugvoer oor die sprekers, dit is waardevol. Net ter kennisname, die 1e algemene aanbieding 

sal altyd die een wees wat die beginsels en Christelike onderwysfilosofie aanspreek. Dit is belangrik dat ons 

mekaar daaroor opskerp om sodoende ook diepte te verleen aan dit waarmee ons elke dag besig is. Die res 

van die seminaar spreek dan, waar moontlik, die praktyk van elke dag vanuit die tema aan. 

Ons het ‘n totaal van 36 voorstelle gekry vir onderwerpe wat in die toekoms hanteer kan word. Sommer 

genoeg vir ‘n paar seminare. Van die onderwerpe word ook soms op Skuins voor Pouse aangespreek. 

Luister gerus na die program, dit is ook as ‘n potgooi op ons webtuiste beskikbaar. Die sprekers op die 

program is meestal bereid om jul skool se personeel meer in diepte oor die aangeleentheid toe te spreek, 

ons deel graag op aanvraag hul besonderhede met julle. 

Die terugvoer oor die lokale, badkamers, spyseniering en klank sal ook aandag kry. 

Vanuit die ICO se kantoor probeer ons om met ‘n baie klein begroting en min personeel iets aan te bied 

wat van waarde is. Die seminaar het ten doel om personeel toe te rus met ‘n begronding vanuit die Skrif 

asook relevante onderwerpe wat daaglikse uitdagings en behoeftes aanspreek. Die verskuilde doel is om 

onderlinge bande met mekaar te hernu, om mekaar te leer ken en rondom die etenstafel te sosialiseer. 

Daar sal in die volgende seminaar ook meer aandag gegee word om hierdie doel beter te kan bereik.  

2. Seminaar vir Engelse skole 

‘n Suksesvolle seminaar is vir Musawenkosi Christian School en Lesedi la 

Ditshaba Christian School aangebied. Ds. Mnisi 

het die verrigtinge geopen waarna hulle meer 

geleer het oor hoe om ‘n Bybelles te beplan en 

aan te bied. Fedsas het ook gesels oor 

skoolbestuur en mev Erna Erasmus van Aros het 

‘n lekker praktiese les aangebied met behulp 

van die “Six Brix” konsep. 

Die onderwysers van die skole het ook genoeg 

tyd gehad om mekaar oor ‘n heerlike ete beter 

te leer ken. 

3. Hoofdeseminaar 

Slegs 6 hoofde het aangedui dat hulle die hoofdebyeenkoms kan bywoon. Dit is ongelukkig te min om 

hiermee te kan voortgaan. Ek besef ook dat die SOS se kongres oor hierdie tydperk aangebied word. ICO 

wil aanbeveel dat julle, alhoewel dit aan die duurderige kant is, probeer om as hoofde die Leierskapkongres 

by te woon. Kongresgangers kan uitsien na uitstekende sprekers, wat erkende leiers in hul velde is en wat 

inspirasie en hoop gee vir die toekoms van SA in die breë, maar ook onderwys in die besonder.  

Hoofsprekers wat gaan optree is Flip Buys (Belê in jou mense); Niel Pretorius (Christenleierskap in 

uitdagende tye), Jaco Kleynshans (Hoe vergelyk die toekoms van SA teenoor ander lande), Piet le Roux 

(Selfstandige sakegemeenskappe), asook mense vanuit die besigheidswêreld wat gesels oor handelsmerk 

en nalatenskap oor geslagte heen. Daar is ook etlike ander meer skoolleierskapsgerigte sessies en ‘n  

paneelgesprek met adv. Albert Lamey en Werner Human oor eiendomsreg van skole. Loer gerus op hul 

webtuiste vir meer inligting: https://skole.co.za/ 

4. Skoolsake 

Dit is met groot hartseer dat ons moet meedeel dat Gereformeerde Skool Wolmaransstad na sewe jaar van 

baie hard werk, hul deure moet sluit. Ons is baie jammer daaroor, maar besef dat die Suid-Afrikaanse 

platteland ernstige uitdagings bied. Hierdie skooltjie het met nege leerders baie moedig begin om die pad 

van ‘n onafhanklike skool te stap. Daar was pragtige groei en mooi uitbreidings op die skoolterrein. 

Ongelukkig het daar ook saam met die groei allerlei moeilike onoorkombare uitdagings gekom.  Ons harte 

is seer saam met almal, veral Jacques en Chantall Swart wat meer as die ekstra myl in die sewe jaar gestap 

het. Baie sterkte ook aan almal wat hierby betrokke is.  

Intussen is daar ‘n groepie begeesterde ouers wat in Kathu die moontlikhede van ‘n Gereformeerde Skool 

ondersoek. Die ICO bied ook hier advies. Ons is tans ook in gesprek met ‘n persoon wat in Alexanderbaai 

reeds ‘n kleuterskool bedryf en waaruit daar spontaan ‘n behoefte aan ‘n Laerskool ontstaan het. 

Ons is bewus daarvan dat onafhanklike skole baie uitdagings in die gesig staar. Dit is moeilik om geskikte 

personeel te kry wat teen ‘n verminderde salaris werk, ouers betaal ook nie altyd so getrou skoolgeld nie, 

die departement eis sy porsie vleis en leerders het geweldige leeruitdagings. As die omgewing waarin die 

skool moet funksioneer dan ook negatief begin raak is dit moeilik om kop bo water te hou. Vanaf die ICO 

bid ons werklik ook vir elke skool. Mag die Here julle dra en versterk, mag julle volhard daarin om ligtende 

ligte en soutende sout te wees. 

Onthou om ons kantoor te kontak as daar ‘n probleem is, ons doen ons bes 

om te help en as ons nie kan help nie is advies van SAOU en Fedsas net ‘n 

oproep ver. Deel asseblief jul positiewe nuus met ons, ons plaas dit graag 

in die memo. Dit is weer motiverend vir die ander skole in ons 

skoolfamilie.  

5. Kursusse 

Die Noodhulpkursus is nou by SETA geakkrediteer, dit beteken dat ‘n 

nasionale kwaliteitskontrole-instansie ook die kursus goedgekeur het. 

Onthou om jul skool se kursus by mev. Annelieke Visser by admin@ico.org 

te bespreek. 

Die studiekursus word steeds met groot sukses landswyd aangebied. ICO 

bied DV Saterdag 27 Mei die Boustene Kursus by Gereformeerde Skool 

Dirk Postma aan. Bespreek betyds. 

6. Departementeel 

Eerskomende Woensdag is daar weer ‘n geskeduleerde vergadering met die Independent School 

Directorate. Die groot kwessie tans op die agenda is die subsidies asook die Gazette 308 wat 

skoolregistrasies in Gauteng raak.  

https://skole.co.za/
mailto:admin@ico.org

Ook op die agenda is die saak van die VKO sentrums se registrasie. Ek gee terugvoer indien daar enige 

verdere nuus hieroor is. 

7. Ander besoeke 

ICO het saam met Gereformeerde Skool Dirk Postma die teologiese 

studente in Potchefstroom toegespreek oor die beginsel en praktyk 

van Gereformeerde Onderwys. Dit is belangrik dat hierdie studente 

ook eendag hierdie beginsel in die toekomstige gemeentes waarheen 

hul gestuur word, kan bevorder. Dit kan slegs gedoen word as hul ook 

die nodige kennis hieroor het. Dit was ‘n voorreg om dit met hulle te 

kon deel.  

8. ICO Raad 

16 Mei DV vergader die ICO Raad en word daar oor die afgelope 5 maande se werksaamhede terugvoer 

gegee en besin. Daar word ook gekyk na die toekoms van die ICO binne die groter raamwerk van 

reformatoriese onderwys en hoe samewerking tussen Aros, Fontein, Boekenhout en ICO gaan en behoort 

te lyk. Ons vra ook voorbidding vir wysheid en insig vir hierdie vergadering. 

9. Waterstroomreeks 

Die volgende boeke is tans in een of ander vorm van publikasie: 

1. Gr 2: Wiskunde kwartaal 3 word hersien; 

2. Gr 2: Afrikaans Kwartaal 3;  

3. Gr 1: Engels Kwartaal 3;  

4. Gr 2 Engels: Kwartaal 3;  

5. Gr 4 Kerkgeskiedenis; 

6.  Gr 6 Lewensvaardigheid; 

7. Juffrou-dagboek moet geproeflees word; 

8. Gr 7 Engels is nog in die skryf-fase; 

9. Gr 1 Muurkaarte vir die alfabet; 

10. Gr R Bybeltydlyn (met prente).  

 

Ons is dankbaar vir elke onderwyser wat aanmeld om te help om die Waterstroomreeks uit te brei en te 

verbeter. Alle terugvoer vanuit die praktyk, ook negatief, is belangrik om kwaliteit te verseker. Ons ontvang 

baie positiewe terugvoer en besef dat dit slegs die genade van die Here is dat daar so ‘n mooi reeks mag 

bestaan. Hierdie boeke word ontwikkel en versprei deur ‘n groot span wat elkeen op sy gebied ‘n onmisbare 

skakel is. Skakels soos, skrywers, grafiese ontwerpers, proeflesers, drukkers, onderwysers wat terugvoer 

gee, verkopers, verspreiders en die gebruikers. Mag die reeks dan ook tot seën van elke leerder, hetsy in ‘n 

skool of as tuisskoler wees.  

 

10. Afsluit 
Ons wens jul ‘n geseënde Meimaand toe. ‘n Maand waarin ons in die besonder mag fokus op die troos wat 

Hemelvaart vir ons as gelowiges gee.  

 

Vriendelike groete 

Saskia Meijer  

